
   Юрлать сар кайăк çепĕç юррине,

Çак вăхăтра тĕнче епле илемлĕ!

Манса каятăп хурлăх пуррине,

Иленнĕ кăмăл — уявлать, телейлĕ.



Киленĕçĕ самантлăха пулин,

Самантлăхшăн пайтах эп хĕпĕртетĕп.

Асамлă сасă юхăмне кĕтетĕп,

Пĕрех тăхтатăп сывлама туллин.



Сар кайăк юррине ăçтан вăй тулнă —

Çакна чылайăшĕ пĕлесшĕн пулнă,

Анчах никам çук теплĕн калакан.



Чипер тасалăха чунпа сăнанăн

Танлаштару тахçан тупса хăварнă:

Сар кайăкпа тан юрă юрлакан.

  